
1. Կարգավորման ենթակա ոլորտի կամ խնդրի սահմանումը, նախագծի ընդունման անհրաժեշտությունը
ՀՀ 2021թ. մարդահամարի նախապատրաստական աշխատանքներն իրականացվել են ժամանակացույցով սահմանված ընթացակարգով և ժամկետներին,  սակայն մարդահամարի նախապատրաստման և կազմակերպման հաջորդող աշխատանքները, մասնավորապես՝ ցուցակագրման/հաշվառման նպատակով աշխատակիցների ընդգրկման և ուսուցման, հասցեների ճշգրտման և մարդահամարային (հրահանգչական և հաշվային) տեղամասերի ձևավորման նպատակով շրջագայությունների իրականացման հնարավորությունները՝ երկրում գործող կարանտինի պայմաններում, էապես նվազել են:
«Հայաստանի Հանրապետության կառավարության 2018 թվականի հոկտեմբերի 10-ի N 1115-Ն որոշման մեջ փոփոխություններ կատարելու մասին» ՀՀ կառավարության որոշման նախագծի (այսուհետ՝ նախագիծ) ընդունումը պայմանավորված է կորոնավիրուսի (COVID-19) համաճարակային իրավիճակով պայմանավորված երկրում կարանտինի իրավական ռեժիմի երկարաձգմամբ, ինչը սահմանափակում է մարդահամարի դաշտային աշխատանքների նախապատարաստման և կազմակերպման իրագործումը, մասնավորապես առ այն, որ հաշվառումը բնակչության պետական ռեգիստրի  տվյալների ամբողջական կիրառումից զատ, իրականացվելու է նաև բնակչության 25 տոկոսի անմիջական հարցման եղանակով:
Հաշվի առնելով այն հանգամանքը, որ համավարակի հետագա զարգացումներն անկանխատեսելի են, այդ թվում՝ անկանխատեսելի են հետհամավարակային կարճ ժամանակաշրջանում ռեսպոնդենտների վարքագծային փոփոխությունները, որոնք կարող են ազդել նաև մարդահամարի գործընթացում տնային տնտեսություններ այցելությունների միջոցով տեղեկատվության հավաքման վրա, ինչպես նաև ղեկավարվելով ՀՀ վարչապետի աշխատակազմի ղեկավարի 03.02.2021թ. № 02/16.10/2908-2021 գրությամբ ներկայացված ՀՀ վարչապետի հանձնարարականի՝ ա), ե) և զ) կետերով, անհրաժեշտություն է առաջացել 2021թ. մարդահամարի անցկացման ժամկետը մեկ տարով երկարաձգել՝ չկասեցնելով որոշ նախապատրաստական աշխատանքներ, այդ նպատակով պահպանելով մարդահամարի կազմակերպման և անցկացման նպատակով ձևավորված վարչության աշխատակազմի հիմնական մասը: 	Միաժամանակ, ի կատարումն  Վարչապետի  աշխատակազմի  ղեկավարի 2021 թվականի փետրվարի 25-ի թիվ 02/16.10/5984-2021 գրությամբ ներկայացված  հանձնարարականի, Ֆինանսների նախարարություն է ներկայացվել 2021 թվականի պետական բյուջեով հաստատված Վիճակագրական կոմիտեի ընդհանուր հատկացումներից նվազեցման առաջարկությունը  և ՀՀ կառավարության 2021 թվականի մարտի 18-ի N 371-Ն որոշմամբ 2021 թվականի պետական բյուջեով ՀՀ վիճակագրական կոմիտեի կողմից իրականացվող 2021 թվականի հերթական մարդահամարի նախապատրաստման և անցկացման միջոցառումների գծով նախատեսված ծախսերը նվազեցվել են շուրջ 936.6 մլն դրամով և ուղղվել ՀՀ կառավարության պահուստային ֆոնդ:

